
 

Myndstef skorar á Reykjavíkurborg – og sveitarfélög um land allt – að líta á vinnurými listafólks 
sem mikilvægan hluta af innviðum lifandi samfélags og tryggja til framtíðar aðgang að hagkvæmu 
og fjölbreyttu húsnæði fyrir listir og skapandi starfsemi.  

Reykjavík sem höfuðborg hefur skyldum að gegna við að hlúa að grasrótinni í listum og hönnun. Með því 
að útvega skapandi hópum aðstöðu í húsnæði í eigu borgarinnar á sanngjörnu verði hefur grasrótinni 
undanfarin ár verið gefið tækifæri á að blómstra. Starfsemi listafólks og öflugt menningarlíf eru 
mikilvægur hluti hvers samfélags. Þar sem listir, skapandi greinar og frumkvöðlastarf fá að blómstra 
verða til verðmæti sem ná langt út fyrir starfsemina sjálfa. Fjölbreytt menningarlíf eykur lífsgæði, styrkir 
samfélög og gerir borgir að eftirsóknarverðari stöðum til að búa á, starfa í og heimsækja. List getur af sér 
meiri list. Þar sem skapandi fólk fær rými til að starfa myndast samfélög, samstarf, nýjar hugmyndir og 
ný starfsemi. 

List og menning eru ekki baggi á samfélaginu – þvert á móti eru þær ein af auðlindum þess. Frumlegt 
listalíf í borginni hefur aðdráttarafl. Íslensk menning er meðal þess sem laðar fólk til landsins og gerir 
Ísland áhugavert í augum umheimsins. Ferðafólk kemur hingað til að upplifa hina einstöku íslensku 
náttúru, en einnig íslenska menningu og það lifandi menningarlíf sem íslenskt listafólk skapar. Gróska í 
listalífi borgarinnar síðari ár hefur varkið athygli út fyrir landsteinana. Frjótt og spennandi listalíf hefur 
gert að verkum að erlendir ferðamenn sækja borgina heim. 

Myndstef eru höfundaréttarsamtök myndhöfunda og eiga í daglegum samskiptum við myndlistarmenn, 
hönnuði, ljósmyndara, arkitekta og aðra myndhöfunda. Samtökin veita fjölda listamanna ráðgjöf og 
aðstoð og sjá því frá fyrstu hendi hversu miklu jafnvel lítill stuðningur við listræna sköpun getur skilað – 
fyrir listafólkið sjálft, menningarlífið og samfélagið í heild. 

En sköpunarkraftur þarf líka þak yfir höfuðið. Húsnæði fyrir vinnustofur, verkstæði og aðra skapandi 
starfsemi er hluti af þeim grunninnviðum sem öflugt menningarlíf þarfnast. Myndstef hefur því verulegar 
áhyggjur af því að listir og skapandi starfsemi verði að víkja úr Gufunesi og að það öfluga samfélag lista 
og menningar sem þar hefur sprottið fram á undanförnum árum tvístrist eða glatist. Í Gufunesi höfum við 
séð hvað getur gerst þegar skapandi starfsemi fær rými til að vaxa. Mikilvægt er að efla og varðveita slíka 
uppbyggingu og starfsemi. Borg sem vill njóta ávaxta öflugs menningarlífs verður líka að skapa skilyrðin 
sem gera listafólki kleift að skapa og dafna. Myndstef telur vanráðið af Reykjavíkurborg að sina ekki 
skyldum sínum sem húseigandi að sjá til þess að eldvarnir séu fullnægjandi í öllu húsnæði í eigu 
borgarinnar.  

Myndstef hvetur borgaryfirvöld til að fara yfir hverja og eina uppsagna sem nýverið hafa átt sér stað, með 
það í huga hvort ekki sé skynsamlegt að leggja fé í brunavarnir í viðkomandi húsnæði. Ef komist verður 
að þeirri niðurstöðu mun a.m.k. hluti listrænu starfseminnar fá að blómstra áfram í húsnæði í eigu 
borgarinnar – öllum til hagsbóta.  

